
Uunga siunnersuut Illunut sanaqataaffiusunut taarsigassarsiat pillugit Inatsisartut inatsisaata 

allanngortinneqarnera pillugu Inatsisartut inatsisaat (Illunut sanaqataaffiusunut kommunimit 

taarsigassarsiat, illunillu sanaqataaffiusunik il.il. aserfallatsaaliuinissamut, nutarterinissamullu 

taarsigassarsiat tapiissutillu)  

(Ineqarnermut Attaveqaasersuutinullu Naalakkersuisoq) 

(Siullermeerneqarnera) 

Ineqarneq angerlarsimaffeqarnerlu inuunerissaarnissamut tunngaviulluinnartut ilagaat. Inuup inuunermini 

iluarisimaarinninnissaanut inigisaq naleqquttoq pingaaruteqarluinnarpoq. Matumanili 

nassuerutigineqartariaqarpoq nunatsinni tamarmik naleqquttunik angerlarsimaffeqanngimmata. Sineriak 

tamakkerlugu oquk taamatuttaarlu iluarsartuussinissaq ajornartorsiutigingaatsiarparput. Taamaattumik 

innuttaasut tamarmik naleqquttumik ineqartuusut oqaatigisinnaanngilarput. 

Demokraatinut pingaartuuvoq innuttaasut sumiluunniit najugaqarniarlutik aaliangeraluarunik ineqarnikkut 

pitsaasumik imminnut pilersorsinnaassasut. 

Siunnersuummi siunertarineqartoq tassaavoq nunaqarfinni illoqarfinnilu mikinerni realkreditlån 

aqqutigalugu sanaartornissamut periarfissaqarfiunngitsuni sanaqataalluni taarsigassarsiat pillugit 

periarfissagissaarnerulersitsinissaq. Tamanna tapersersornarpoq. 

Tassunga atatillugu taarsigassarsiniartussanut piumasaqaasersuinerit naleqquttut siunnersuummi 

siunnerfigineqarsimammata iluarisimaarfigaarput. Pissusissamisuussaaq taarsigasarsisussaq 25.000 

koruuninik ileqqaagassanik akileeqqaarsimanissaa. Tamanna taarsigassarsisussaq pimoorussilluarnissaanik 

qulakkeerinneqataassaaq. Taassumap avataasigut illoqatigiinni 300.000 koruunit sinnerlugit isertitallit 

taarsigassarsisimasut qaammatikkaarlugit taarsigassartik nafferartumik akiliisarnissaat 

pissusissamisoortutut isigaarput. Matumanilu ukiumiit ukiumut isertitat malillugi,t qaammammut 

naafferartumik akiliutigineqartartussaq, nalimmassarneqartarnissaa aamma pitsaasuuvoq. 

Siunnersuut tuaviuussamik suliarineqannginnera, ataatsimiitsitaliamilu siunnersuut 

suliarilluarneqarsinnaanissaa, iluarisimaarparput. Ataatsimiitsitaliaq attuumassuteqartunik 

peqataatitsilluarnissaa kaammattuteqarfigerusupparput, inaarutaasumik siunnersuutaasussaq 

innuttaasunut pitsaanerpaamik inerneqarnissaa siunertaralugu. 

Taamatut oqaaseqarluta siunnersuut ataatsimiitsitaliaq attuumassuteqartumut suliareqqinneqarnissaa 

innersuupparput. 


